“Җәнлекләр бездә кунакта”

(“Кыргый хайваннар белән танышу” проекты кысаларында беренче кечкенәләр төркемендә тирә–юнь белән танышу эшчәнлеге)

Чулпан ГЫЙЛӘҖЕТДИНОВА, 
Балтач районы Көшкәтбаш балалар бакчасының I квалификация категориияле тәрбиячесе

Максат: сөйләм телен үстерү; төсләрне, геометрик фигураларны кабатлау; әвәләү күнекмәләрен, вак моториканы ныгыту; ярдәмчеллек, игътибарлылык тәрбияләү; берничә сүздән торган җөмлә әйттерүгә ирешү.

Җиһазлау: куян, аю, тиен уенчыклары; кызыл һәм яшел чиләкләр; туплар, түгәрәк, квадрат, өчпочмак, “Фигураны, төсләрне туры китер” дидактик уены.
Таратма материал: такта, тозлы камыр, салфетка.

Эшчәнлек барышы.
Тәрбияче. Балалар, карагыз әле, бүген безгә кунаклар килгән. Әйдәгез, алар белән исәнләшәбез.

Балалар. Исәнмесез!

Тәрбияче. Балалар, килегез әле, күрик, монда нәрсәдер бар икән. Бу нәрсә?

Балалар. Куян. Ул урындыкта утыра.

Тәрбияче. Әйдәгез “Ак куян, йомшак куян” дигән уен уйнап алабыз.
(Уен барышында балалар төрле хәрәкәтләр ясыйлар.)
Ак куян, йомшак куян

Колакларын селкетә

Менә шулай, менә шулай

Колакларын селкетә.

Куян туңа башлагач

Тәпиләрен җылыта.
Менә шулай, менә шулай
Тәпиләрен җылыта.

Куян тагы да туңа 

Сикергәләп тә куя.

Менә шулай, менә шулай

Сикергәләп тә куя.

Кемдер аны куркытты

Ул урманга элдертте.

Менә шулай, менә шулай

Ул урманга элдертте.

Тәрбияче. Балалар, без биесәк тә, җырласак та, куян һаман боек. Ул нәрсәдер әйтергә тели бугай. Ә-ә-ә, аның туплары чәчелгән икән. Аларны, төсләре буенча аерып, менә бу чиләкләргә җыярга кирәк. Булышабызмы куянга?

Балалар. Әйе, куянга булышабыз.

Тәрбияче. Бу чиләк нинди төстә? (Яшел.) Ә бу чиләк нинди төстә? (Кызыл.) Хәзер яшел чиләккә яшел тупларны, ә кызыл чиләккә кызыл тупларны җыябыз. (Тупларны җыю.)
Тәрбияче. Сез тупларны бик җитез җыйдыгыз, төсләрне дә яхшы беләсез икән. Әйдәгез куянга туп турында шигырь сөйләп күрсәтәбез. (Хәрәкәтләр күрсәтеп, шигырь сөйләү.)

Туп, туп, тубыбыз, 

Син безнең матурыбыз.
Тишмәбез дә, югалтмабыз, 

Оста тота кулыбыз.

Сез куянны бик сөендердегез, рәхмәт сезгә.

Тәрбияче. Балалар, ә монда нәрсә утыра? 
Балалар. Аю.

Тәрбияче. Ә менә монда, өстәл өстендә, нәрсәләрдер бар. Балалар, аю бу фигураларның исемнәрен оныткан, әйдәгез аюга булышыйк, фигураларның исемнәрен әйтик әле. Бу нәрсә? (Түгәрәк.) Ә бу нәрсә? (Квадрат, өчпочмак һ.б.)
Дидактик уен. “Фигураны, төсләрне туры китер”. Балалар, әйдәгез аюга да шигырь сөйләп күрсәтәбез. (Хәрәкәтләр күрсәтеп, шигырь сөйләү.)

Аю йөри лап-лап,

Чирәмнәрне таптап.

Аю алай итмә син, 

Безнең белән уйна син.

Тәрбияче. Ә хәзер бу өстәл янына киләбез. Өстәл янында безне нәрсәдер көтеп тора. Балалар, нәрсә икәнең белү өчен, мин сезгә бер табышмак әйтәм.

Агач башында яши

Чикләвек, күркә ашый. Бу нәрсә?

Балалар. Тиен.

Тәрбияче. Дөрес. Бу тиен була. Ә тиен кайда яши? (Урманда.)
- Ул нәрсә ашарга ярата инде? (Гөмбә, чикләвек.)
- Дөрес, балалар. Ә хәзер урындыкларга утырыгыз. (Балалар өстәл артына утыралар; һәр балага такта, тозлы камыр, салфетка әзерләп куелган.) Әйдәгез, балалар, без тиенгә чикләвек ясыйбыз. Без аны тозлы камырдан әвәләрбез. (Балаларның мөстәкыйль эше: зур кисәк тозлы камырдан кечкенә кисәкләр чеметеп алып, түгәрәкләр әвәләү.)

Тәрбияче. Бик яхшы эшләдегез, балалар. Әйдәгез, әзер чикләвекләрне тәлинкәгә салыйк та тиенгә бирик. Балалар, тиен дә сезгә күчтәнәч әзерләгән икән. Әйдәгез, тиенгә рәхмәт әйтик.

Балалар. Рәхмәт!

Тәрбияче. Балалар, сезгә бүген нәрсә ошады? (Балалар җаваплары.) Әйе, без куянга туплар җыйдык, аюга фигураларны таптык, тиенгә чикләвек әвәләдек. Ә сезгә иң ошаганы кайсы булды? (Җаваплар.) Балалар, сез бүген бик тырыштыгыз, урман хайваннарына да булыштыгыз, миңа да бик ошадыгыз. Рәхмәт сезгә балалар! Ә хәзер кунаклар белән саубуллашыйк.
Балалар. Саубулыгыз!
